
'އަދަދު' ނޫހުގެ ސީއީއޯ އަދި އެޑިޓަރަށް ދިވެހިރާއްޖޭގެ ރައީސުލްޖުމްހޫރިއްޔާ ސީދާ ބިރުދެއްކިކަމުގެ ތުހުމަތުތަކާ މެދު

ޓްރާންސްޕޭރަންސީ މޯލްޑިވްސްއިން ކަންބޮޑުވުން ފާޅުކުރަމެވެ. ނޫސްވެރިކަމުގެ މިނިވަންކަމަކީ ދިވެހިރާއްޖޭގެ ގާނޫނުއަސާސީގެ

28 ވަނަ މާއްދާގެ ދަށުން ކަށަވަރުކޮށްދީފައިވާ ހައްގެކެވެ. އަދި ނޫސްވެރިންނަށް އެއްވެސް އިންޒާރެއް، ނުވަތަ ބިރުދެއްކުމެއް،

ނުވަތަ ބަދަލުހިފުމެއް ނެތި އެމީހުންގެ މަސައްކަތް ކުރެވެންވާނެއެވެ. މިނިވަން އަދި މުސްތަގިއްލު ނޫސްވެރިކަމަކީ ޑިމޮކްރަސީގެ

މައިގަނޑު ތަނބެކެވެ. އަދި ނޫސްވެރިންނަށް ބިރުދެއްކުމަށް ނުވަތަ މަސައްކަތަށް ހުރަސްއެޅުމަށް ކުރެވޭ ކަމަކުން އަސާސީ

ހައްގުތަކަށް އުނިކަން ލިބި، ޑިމޮކްރެޓިކް މުއައްސަސާތަކާމެދު އާންމުންގެ އިތުބާރު ދަށްވެގެންދިއުން އެކަށީގެންވެއެވެ.

  

މީޑިއާގެ ރިޕޯޓުކުރުމާ ގުޅޭގޮތުން އުފެދޭ އެއްވެސް ކަންބޮޑުވުމެއް ނުވަތަ ޝަކުވާއަކާ ގުޅިގެން، ބިރުދެއްކުމުގެ ބަދަލުގައި،

ކަމާގުޅޭ ގާނޫނުތަކާއި، ގަވާއިދުތަކާއި، އަޚްލާގީ އަދި ޕްރޮފެޝަނަލް ސުލޫކީ މިންގަނޑުތަކުގެ ދަށުން، ގާނޫނީ އަދި

މުއައްސަސާތަކުގެ ނިޒާމުތަކުގެ ތެރެއިން، އިޖުރާއަތުތަކާ އެއްގޮތަށް ހައްލުކުރަންވާނެކަމަށް މިޖަމްއިއްޔާއިން ބާރުއަޅަމެވެ.

ނޫސްވެރިކަމުގެ މަސައްކަތް ހުއްޓުވުމަށް ބިރުދެއްކުން ބޭނުންކުރުމަކީ ޑިމޮކްރެޓިކް އަގުތަކާ ފުށުއަރާ އަދި ޖަވާބުދާރީވުމާއި

ހެޔޮހިންގުމުގެ އުސޫލުތަކާ ހިލާފު ކަމެކެވެ.

 

މޯލްޑިވްސް ޖަރނަލިސްޓްސް އެސޯސިއޭޝަން )އެމް.ޖޭ.އޭ( އިން ފާޅުކޮށްފައިވާ ކަންބޮޑުވުމްތަކަށް ތާއިދުކޮށް، ރިޕޯޓުކުރެވިފައިވާ

ތުހުމަތުތަކާ ގުޅޭގޮތުން އިންސާފުވެރި އަދި ހާމަކަން ބޮޑު ތަހުގީގެއްކޮށް ވަގުތުން ފިޔަވަޅުއެޅުމަށް ކަމާބެހޭ ފަރާތްތަކަށް

މިޖަމްއިއްޔާއިން ގޮވާލަމެވެ. ނޫސްވެރިންނަށް ބިރުދައްކާ މަސައްކަތަށް ހުރަސްއެޅުމަށް ކުރެވޭ ކަންކަމުގެ ޝަކުވާަ ބަލަންވާނީ

ކަނޑައެޅިފައިއޮންނަ ގާނޫނޫ އުސޫލުތަކުގެ ތެރެއިން، ޖަވާބުދާރީވުން ކަށަވަރުކުރުމާއެކުގައެވެ. އަދި މިހާރު ކަމާބެހޭ އިދާރާތަކުން

ތަހުގީގުކުރަމުންދާާ މައްސަލަ ކުރިއަށް ގެންދަންވާނީ އެކަށީގެންވާ އިޖުރާއާތުތަކާ އެއްގޮތަށް، ހާމަކަމާއި

އިންސާފުވެރިކަމާއެކުގައެވެ. 

ދިވެހިރާއްޖޭގައި ކުރީގައިވެސް ނޫސްވެރިންނާ ދެކޮޅަށް ތަކުރާރުކޮށް ފުރައްސާރަކުރުމާއި، ބިރުދެއްކުމާއި، ހަމަލާދިނުމާއި،

މަޖުބޫރުން ގެއްލުވާލުންފަދަ ހާދިސާތަކެއް ހިންގާފައިވެއެވެ. މިފަދަ ހާލަތްތަކާއި ގުޅިގެން އެއްވެސް ފަރާތެއް ޖަވާބުދާރީނުކުރެވި،

އަދުލު އިންސާފު ލަސްވުމާއި، ފިޔަވަޅު ނޭޅުމުގެ ސަބަބުން އިމްޕިއުނިޓީގެ މާހައުލެއްް އުފެދި، ގައުމުގައި ނޫސްވެރިކަމުގެ

މިނިވަންކަމަށް އިތުރު ނުރައްކާތަކެއް ތަކުރާރުކޮށް ކުރިމަތިވަމުންދާ ކަމީ މިޖަމްއިއްޔާއިން ނުހަނު ކަންބޮޑުވާ ކަމެކެވެ. މިނިވަން

އަދި މުސްތަގިއްލު މީޑިއާއެއް އޮތުމަކީ ޑިމޮކްރަސީ ހަރުދަނާކުރުމަށާއި، ހެޔޮ ހިންގުން ކުރިއެރުވުމަށާއި، ރައްޔިތުންގެ އަޑުތައް

އުފުލާ ރައްޔިތުން ބާރުވެރިކުރުމަށް ބޭނުންވާ ކޮންމެހެން މުހިންމު ކަމެކެވެ. 

 

 - ނިމުނީ - 

 

ނޫސްބަޔާން: ނޫސްވެރިންނަށް ބިރުދެއްކުމުގެ ތުހުމަތުތަކާ ގުޅޭގޮތުން އިންސާފުވެރި އަދި ހާމަކަންބޮޑު ތަހުގީގެއް

ހިންގުމަށް ގޮވާލުން 

ނޫސްބަޔާން: ނޫސްވެރިންނަށް ބިރުދެއްކުމުގެ ތުހުމަތުތަކާ ގުޅޭގޮތުން އިންސާފުވެރި އަދި ހާމަކަންބޮޑު ތަހުގީގެއް

ހިންގުމަށް ގޮވާލުން 


